
	НЕЛЛО, ПАТРАШ ХОЁР
 

	“УЛСЫН ХЭВЛЭЛИЙН ГАЗАР” Улаанбаатар хотноо 1959 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	НЕЛЛО ПАТРАШ ХОЁР

	I

	Нелло, Патраш хоёр нарт ертөнц дээр хоёулхнаа хоцорчээ. Тэр хоёрын бат найрамдал холбогдсон ажгуу. Нелло гэдэг нь жаахан хүү, нөгөө Патраш нь том гэгчийн нохой юм. Тэр хоёр чацуу боловч Нелло нь ив идэрхнээрээ, Патраш нь өтөлж хөгширчихсөн ажээ.

	Тэр хоёр бараг л бүх насаа хамт өнгөрүүлсэн бөгөөд хоёулаа өнчин учир тэднийг хоёулыг нь нэгэн хүн асрамжлан авчээ. Тэд удалгүй бие биедээ дасаж, салж хагацашгүй анд нөхөд болжээ.

	Тэд, Антверпен хотын ойролцоо орших нэгэн тосгоны захын бяцхан урцанд суудаг ажээ. Тэрхүү тосгоны эргэн тойронд суваг шуудуугаар хэрчигдсэн нуга, тал үргэлжлэх бөгөөд суваг шуудууных нь эргээр уд, улиангар ургажээ. Энэ тосгонд хурц ногоон буюу эсвэл тэнгэрийн хөх өнгөтэй хаалт бүхий цонхтой, улаан буюу хар тоосгон дээвэртэй, наранд бол цас шиг гялалзан харагдах хориод цав цагаан байшин байх ажгуу. Тосгоны төв дундах хөвд ургасан довцог дээр тээрэм сүндэрлэн байна. Аль хэдийн, хагас эриний өмнө, магадгүй түүнээс ч их эрт энэ тээрэм дээр Наполеоны армийн хэрэгцээний улаан буудай цайруулж байхад, энэ тээрэм ба түүний сэнсийг улаан өнгөөр будсан байжээ. Гэвч, он жил удаж, нар салхинд гандаж, бор саарал өнгөтэй болчихжээ. Энэ тээрмийн сэнснүүд нь өвгөрч, үе мөч нь муудсан юм шиг догонцон бүдчиж эргэлдэх боловч бүх л тойргийнхоо төлөө зогсолтгүй үйлчилнэ. Тээрмийн өөдөөс харуулж барьсан бяцхан сараал сүмийн ганц хонх нь өглөө, өдөр, орой уйтгартайгаар жингэнэн дуугарна.

	Нелло, Патраш хоёр тосгоны захын нэгэн урцанд суудаг байв. Гэрээс нь цааш цэцэгт нуга, улаан буудайн тариалан дөлгөөн тэнгис мэт халиуран үргэлжлэх ба гэрийн нь ар талд Антверпены сүмийн ганжир сүндэрлэн байна.

	Энэ урцны эзэн Жеан Даас гэдэг нэртэй маш хөгшин, туйлын ядуу хүн байв. Энэ хүн эрт дээр цагт цэрэг байсан бөгөөд тариалангийн талбайд орсон шар үхрүүд, хагалсан газрыг сүйтгэн бусниулах адил улс орныг сүйтгэн бусниулсан дайн түүний санаанаас үл гарна. Тэр цэрэгт яваад өөрийгөө эрэмдэг зэрэмдэг болгосон шархнаас өөр юү ч олсонгүй.

	Даасыг наян нас хүрэхэд түүний ганц охин нь үхэж, өвгөний асрамжид охины нь хоёрхон настай хүүхэд үлдэв. Өвгөн дөнгөн данган аргацаан амьдарч байсан боловч, энэ шинэ дарамтыг төдий л юманд бодсонгүй. Харин удалгүй Нелло түүний сэтгэлийг баярлуулан, тайтгаруулагч ганц зүйл нь болж, өвгөн ач хүүтэйгээ хамт өөрийн ядуу урцанд эв зүйтэй тайван амьдарч байв.

	Эдний энэ урц үнэхээр өрөвдөлтэй боловч, тэнгисийн дун шиг цэвэр, цагаахан ажээ. Энэ урц нь буурцаг, байцай, амттай гуа ургасан бяцхан ногооны газар байдаг юм. Жеан Даас, Нелло хоёр маш ядуулаг амьдарч, нэг биш удаа хоосон хонож байсан ба нэг ч удаа цадталаа идэж байсангүй. Гэвч өвгөн ач хүүгээ энхрийлэн хайрлах тул Нелло эелдэг сайхан зантай, үгэнд оромтгой сайн хүү болж өсжээ. Тэр хоёр Патраштай байгаадаа сэтгэл нь хангалуун байдаг бөгөөд түүнээсээ хэзээ ч хагацахгүй байхыг хүсдэг байжээ. Тэр хоёр Патрашгүйгээр яаж бүтэх бил ээ? Патраш бол тэднийг тэжээгч ганцхан найз нөхөр нь юм. Хэрвээ Патраш тэднийхээс зайлан явах буюу үхчихвэл, өвгөн хүү хоёр зүгээр л хэвтэж байгаад үхэхээс өөр аргагүй болох юм санжээ. Жеан Даас бол хөгшин настай, эрэмдэг зэрэмдэг хүн, аа Нелло нь арчаагүй бяцхан хүүхэд юм.

	Фламанд угсааны Патраш гэдэг нохой нь шар зүстэй, том толгойтой, чоно шиг соотон хоёр чихтэй, шөрмөслөг биетэй, бат чийрэг хөлтэй юм. Энэ бол үе улиран хүнд үнэнчээр зүтгэгч тийм үүлдрийн нохой юм. Ийм ноход хүнд тэрэг чирч зүтгэж яваад тамирдан туйлдаж зам дээр үхдэг байв. Патрашийн дээд үеийнхний хувь заяа ийм байсан бөгөөд түүнийг бас л ийм хувь заяа угтан хүлээж байв. Тэгэхгүй ч яах вэ! Христ шашинт оронд ядуу бол хүнийг ч өрөвдөн хайрлаж үздэггүй, гэтэл Патраш бол зөвхөн нохой юм чинь яая гэх вэ.

	Тэр бүр, гөлөг байхаасаа эхлээд тэрэг чирч олойртож өвдөхийн хэцүү болохыг мэдэж авчээ. Түүнийг нэг ойндоо ч хүрээгүй байхад энэ дэлхийгээр тэнэж хөх тэнгисээс ногоон уулс хүртэл явж хувин сав наймаалдаг худалдаачинд худалджээ. Тэр гөлөг маш бага байсан учраас хямдхан худалдсан юм санжээ.

	Тэр худалдаачин нь харгис ширүүн зантай, бузар архичин байв. Тэр тэргэн дээрээ янз бүрийн төмөр, зэс, тугалган сав суулга, хувин домбо, ваар ачаад Патрашаар зүтгүүлнэ. Өөрөө тэрэг даган задгайдуу алхалж, тамхиа татан явах бөгөөд замд дайралдах нэг ч мухлагийг үлдээлгүй орно.

	Патраш азтайдаа ч тэр үү, азгүйдээ ч тэр үү бүү мэд, чадалтай, тэсвэр хатуужилтай төржээ. Патраш маш хэцүү амьдралтай байсан боловч арай ч үхсэнгүй, хүнд ачаа чирч өлсөж, цанган зүдэрч гувруу гартлаа гуядуулан явж байв.

	Ингэж явсаар хоёр жилийн нүүр үзэв. Патраш нэгэн өдөр төмөр, шавар сав, суулга ачсан тэргээ чирч Антверпены шороо тоостой замаар Рубенс хот орох гэж явж байв. Энэ үед ид зун болж тэсвэрлэхийн аргагүй халуун шатаж байв. Эзэн нь заншсан ёсоороо хажууд нь залхуутай алхаж ташуураа тачигнуулан өөрийнхөө байгааг нохойдоо мэдэгдэх бөгөөд хааяа хааяа ташуурын сур нохойн чичирхийлэн дагжсан биед шигдэн орно. Тэр хүн өөрөө замын хажуугийн мухлаг бүрд орж пиво уух боловч харин нохойгоо зогсож шалбаагийн ус долоох гэхэд нь үл зогсооно. Патраш нарны төөнөх илчинд шарагдаж, улайссан замаар явж байв. Бүтэн хоног юу ч идээгүй бөгөөд, арван хоёр цагийн турш ганц ч дусал ус олж долоогоогүй нь бүр ч хэцүү байв. Патраш шороо тоосонд дарагдаж, нүд нь бараг юм үзэхээ больж, шарх нь өвдөн хүнд ачаа мөрийг нь дарна. Патраш гэнэт салгалан ганхаж, амнаас нь хөөс сахран ойчоод өгөв. 

	Тэр нохой замын гол дунд, яг наран шарж байгаа тэр газар ойчиж, үхсэн юм шиг хөдлөхгүй хэвтэв. Тэгэхэд эзэн нь амьдралдаа хэрэглэдэг ганцхан аргаа хэрэглэж, Патрашийг харааж зүхэн, хатуу модоор занчиж, өшиглөж билээ. Гэвч ямар ч тус болсонгүй. Патраш цагаан тоосон дотор хэвтэж, үхсэн юм шиг байв. 

	Эзэн, нүдэж занчаад, хараал тавиад хэрэггүй гэдгийг мэдээд, түүнийг үхсэн буюу үхэж байгаа гэж бодоод тэргээ салгаж аваад, өөрийг нь зам дээрээс зайлуулж, суваг руу чирч аваачин хаяв. Эзэн нь багтарч үхэж байгаа нохойгоо хорхой шавж, хэрээ шувууны идэш болгож үлдээгээд өөрөө тэргээ чирч аахилан уухилсаар уул өөд мацав. Энэ бол Лувений яармаг нээгдэхийн өмнөхөн үе байсан учир тэр тохиромжтой сайн газарт бараагаа дэлгэх гэж яарч явжээ. Патраш хүч чадалтай, тэсвэр хатуужилтай сайн нохой байсан учир, одоо тэр өөрөө тэргээ чирч явах болсондоо хорсон уурлана. Гэвч тэр, нохойгоо авран маллах тухай огтхон ч бодсонгүй. Үхэж байгаа амьтан түүнд ямар хэрэг байх бил ээ? Тэр хүн хашаанаасаа гараад гүйж яваа нохой дайралдвал л хулгай хийж аваад Патрашийн оронд хөллөчих юм чинь дээ. 

	Ингээд Патраш өвс ногоо ургасан суваг дотор хэвтэж хоцров. Тэр өдөр зам дээр их л хөл хөдөлгөөнтэй байсан бөгөөд унаатай, хөсөгтэй, явган хүмүүс, Лувений яармаг орохоор яаран явцгаана. Тэдний зарим нь Патрашийг хараагүй, зарим нь харсан ч зогсож саатсангүй. 

	Энэ дэлхий дээр нэг нохой илүү, дутуу байсан нь ямар ялгаа байх вэ?

	Түүнээс хойш хэсэг зуур өнгөрсний дараа цуварсан олны дотор бөгтөр жижигхэн, хазгар өвгөн гарч ирэв. Тэр өвгөн туйлын муу хувцастай бөгөөд тоостой замаар арай чамай гэлдэрч явснаа Патрашийг үзээд гайхан зогсож, суваг руу буугаад өтгөн өвсөн дээр өвдөглөн сууж, тэрхүү амьтныг их л өрөвдсөн янзтай удаан харав. Өвгөний дэргэд бүслэхээ хүрсэн өндөр өвсөн дотор цайвар шаргал үстэй, хар нүдтэй, гурав орчим насны эрэгтэй жаал, хөдлөхгүй хэвтэж байгаа нохойг их л сүрхий ширтэн харж зогсоно.

	Бяцхан Нелло, бадируун том Патраш хоёр анх ингэж уулзжээ. 

	Өвгөн Жеан Даас том нохойг арай ядан чирч гулдарсаар замын ойролцоо байсан гэртээ аваачив. Патраш цангаж ядарч наранд цохиулан балартаж унасан ажээ. Тэр нохой олон долоо хоногийн туршид өвгөний муу урцанд өвчтэй, дутуу үхсэн юм шиг, дорой хэвтэж байсан бөгөөд хэн ч түүнийг харааж загнаж, зодож занчсангүй. Харин тэр нохой хүүхдийн эевэргүү зөөлөн дуу, өвгөний энхрийлэн илэхийг мэдэрч байв. 

	Ганц бие өвгөн, арчаагүй бяцхан хүүхэд хоёр хоёулаа Патрашийг асран сувилав. Тэд урцны нэг буланд нохойдоо тусгай байр засаж шинэхэн өвс дэвсэж өгөв. Тэр хоёр шөнө ч гэсэн нохойгоо амьсгалж байна уу, амьд байна уу гэж өндийж чагнадаг байв. Патраш анх удаа сөөнгө дуугаар хуцахад тэр хоёр чанга инээлдэж, баярласандаа болоод арай л уйлчихсангүй. Одоо энэ нохой эдгэрэх нь гарцаагүй. Бяцхан Нелло баярлаж нохойдоо хамба шарилжаар хүзүүвч хийж зүүж өгөв.

	Патраш эдгэрч сайжраад, дахин тамир тэнхээтэй болсон хойноо хэн ч түүнийг харааж зүхэж зодож занчихгүй байхыг үзээд том хар нүдээ бүлтийлгэн гайхдаг болов. Баярласан нохой өөрийн найз нөхөдтэй үүрд ижил дасал болж, тэднийхээ хөдлөх бүрийг хайрлан өрөвдөх мэтээр ажиглан харна. 

	Урьд цэрэг байсан өвгөн Жеан Даас өдөр бүр бяцхан тэргэн дээр цагаан савтай сүү ачиж Антверпен хот өөд аваачдаг байв. Аз болж үнээ тэжээсэн айлын нь хүмүүс түүгээр сүүгээ зөөлгөж худалдуулдаг юм байжээ. Ийм үнэнч хүнээр сүүгээ хот руу явуулах нь тэдэнд ч бас ашигтай ажээ. 

	Тэд гэртээ үлдээд өөрсдийн цэцэрлэг, үнээ мал, тахиа шувуугаа арчлан маллах буюу эсвэл, өчүүхэн ногооныхоо газар ажиллана. Гэвч энэ үүрэг нь өвгөний чадлаас хэтэрсэн ажээ. Өвгөн одоо наян гурав хүрч байгаа бөгөөд, Антверпен хүртэл бүтэн таван километр ажээ. 

	Бүр эдгэрч сайжирсан Патраш нэгэн өдөр хамба шарилж хүзүүвчтэйгээ наранд ээн хэвтэж өвгөнийг тэргээ чирч явахыг ажиглан харж байв. Тэгээд маргааш өглөө нь Жеан Даасыг тэрэгнийхээ арлаас барьж авахаас урьтаж нохой нь арлын нь завсар орж чирэх гэж байгаа дүр үзүүлэн зогсов. Тэгээд ямар ч тоног хэрэглэл байгаагүй учир тэргийг нь шүдээрээ ч болсон зууж чирэхийг оролдов. Өвгөн тэргээ чирэх гэхээр нь Патраш зайлж өгсөнгүй зогсоод л байжээ. Даас түүний эрхэнд автаж, таарсан тоног хэрэгсэл хийж, тэр өдрөөс хойш өглөө бүр нохой нь тэрэг чирч хот руу явдаг болов. 

	Өвөл болоход Жеан Даас, хувь заяа өөрт нь Патрашийг илгээсэн явдалд их л баярлан суув. Тэр бүр хөгширч гүйцээд, тэрэгтэй сүүгээ, хунгар цас буюу гүн шавартай замаар чирч чадахааргүй тийм их ядарч доройтжээ. Харин Патраш нь түүнийг ажиг ч үгүй чирч явна. Урьдын эзэн нь дааж зүтгэшгүй хүнд ачаа ачиж, гуядаж шилбүүрдэн явсныг бодвол, одоогийн энэ цайвар ногоон тэргэн дээр ачсан гялалзсан зэс савтай сүү нь түүнд тоглоом мэт санагдаж байжээ. Түүнээс гадна сайн сэтгэлт өвгөн хамт явж, эелдэг зөөлөн үгээ сэтгэл харамгүй хэлж, хүзүүг нь илнэ. Патраш гурав, дөрвөн цагийн үед ажлаа дуусаж, бяцхан хүүтэй тоглон хөрвөөх буюу өөр бусад ноходтой эрхлэн наадах зэргээр дуртай зүйлээ хийнэ. Энэ нь Патрашид их л жаргалтай сайхан санагдаж байлаа. 

	Түүнээс хойш бас хоёр жил өнгөрч, тахир дутуу өвгөн Даас үе мөчний өвчинд улам ч их нэрвэгдэж тэргээ ч гүйцэж чадахгүй болов. Одоо өвгөний оронд таван настай жаал хүү Нелло сүү худалдах болов. Тэр олон удаа өвгөнийг дагаж явсан болохоор хотыг сайн мэдэх байв. 

	Нелло бол нухацтай байрын том бор нүдтэй, өнгөлөг улаан хацартай, мөрөө хүртэл унжсан бужгар хонгор үстэй хөөрхөн хүү юм. Зэс савтай сүү ачсан ногоон тэрэг, тоног дээрээ жижигхэн хонх хөгжилтэй жингэнүүлсэн том шар нохой, хажуугаараа өнгөрөхөд нь нэг биш олон зураач зурж авчээ. Тэгэхдээ бас Рубенсийн зурсан зураг дээр байдаг хонгор шар үстэй хүүхдүүдтэй адилхан, нүцгэн хөлдөө том гэгчийн шаахай өмссөн бяцхан хүү Неллог ч зурдаг ажээ. 

	Нелло, Патраш хоёр ажлаа чадмаг золбоотой гүйцэтгэдэг учраас өвгөн Даас биеэ засарсан зуны цагт ч тэрэг дагаж, тэдэнд хань болж явахын хэрэггүй болжээ. Өвгөн үүдэндээ сууж, тэр хоёрыг далд ортол хойноос нь харна. Тэгээд дараа нь биеэ наранд ээж, ямар нэгэн юмны тухай бодож үүрэглэнэ. Харин сүмийн орой дээрх цаг, гурван цаг болсныг мэдэгдэж дуугарахад тэр сэрж бяцхан ач хүү, нохой хоёроо эргэж ирэхийг хүлээнэ. Тэр хоёр хүрч ирээд Патраш хөллөгөөнөөс чөлөөлөгдөж баярлан хуцаж гүйх ба харин Нелло нь өдрийнхөө болсон явдлыг өвгөн аавдаа их л догь ярьж өгнө. Тэд дараа нь хоолоо иднэ. Тэд хөх будааны талх сүүтэй буюу шөлтэй иддэг билээ. Уулын сүүдэр өргөн хөндийд улмаар уртсаж, сүмийн шовх ганжрыг бүрий барай нөмрөх үед тэр гурав тайван нойрсоно. 

	 

	 

	II

	Зун нь тэр гурав маш сайхан амьдрав. Фландри бол үзэсгэлэнтэй сайхнаараа гайхагддаггүй бөгөөд ялангуяа Рубенс хотын ойролцоох нутаг бүр ч үгүй ажээ. Нуга, тал үргэлжилсэн тэгш тал газар бөгөөд сүмийн шовх бор ганжир буюу бас баглаа өвс юм уу, мөчир баглаж үүрсэн ганц нэг хүн тал газар явахаас өөр юү ч үл үзэгдэнэ. Гэвч эндхийн газар маш их үржил шимтэй бөгөөд орчин тойрон нь өвөрмөц сайхан ажээ. Эрэг орчмын зэгсэн дотор цагаан цэцэг ургаж, улиангар мод сүндэрлэн, янз бүрийн өнгөтэй далбаа хадсан хөлөг онгоц суваг дундуур нарны илчинд гялалзан явна. 

	Нелло, Патраш хоёр ажлаа дуусаад өргөн ногоон талаар тэнүүчилж, олонхдоо сувгийн эргийн өтгөн ногоон өвсөн дотор орж тосгоны анхилуун агаарын дунд давстай ус, тэнгисийн үнэр ханхлуулан явж байгаа хамгийн болхи хөдөлгөөнийг ажиглан харна. 

	Өвөл болоход тэдэнд их л тааламжгүй байх ажээ. Тэдгээр найз нөхөд, хүйтэн жихүүн өглөө харанхуйгаар босох бөгөөд заримдаа идэх ч юмгүй байна. Зуны цагт тал бүрээр нь зэрлэг усан үзэм ургасан тааламжтай сайхан урцанд нь өвлийн шөнийн уртад майхнаас ч дулаангүй байна. Эвдэрч муудсан ханын нь завсраар салхи үлээж, зэрлэг усан үзмийн навч унаж, нүцгэн тал эргэн тойронд гунигтайгаар бараантан, заримдаа тэдний муу урцанд ус шүүрэн орж ирээд, царцаж хөлдөнө. Өвөл цагт үнэхээр хүнд бэрх ажээ. Цас мөс ба хүйтнээс болж бяцхан хүүгийн гар, хөл даарч бээрэх бөгөөд харин эцэж цуцашгүй Патраш хөлдүү бут, үндсэнд хөлөө шархдуулна. 

	Гэвч тэд өвлийн цагт ч гэсэн гутаж гуньхарч, гараа хумхиж суусангүй. Модон шаахай өмссөн жаал хүү, нохой хоёр Патрашийн тоног дээр зүүсэн жижигхэн хонхны жингэнэн дуугарах дуун дээр хөлдүү талаар итгэлтэй алхална. Заримдаа Антверпены гудамжинд дайралдсан зарим нэг эмэгтэй тэр хоёрт таваг шөл буюу зүсэм талх өгөх ба өрөвдсөн худалдаачин буцаж яваа тэргэн дээр нь галд хийх хэдэн цуцал хаяж өгнө. Хааяа заримдаа тэднээр сүү зөөлгөдөг авгайчуудын хэн нэг нь тэр хоёрыг өөрсдөдөө бага зэрэг сүү үлдээж авч болно хэмээн зөвшөөрөхөд тэд өглөө эртлэн цастай замаар цовоо алхаж, баяр хөөртэй гэртээ эргэн ирнэ. 

	Ер нь гэхэд, тэд сүүлдээ тийм ч муугүй амьдрах болжээ. Өглөөнөөс үдэш орой болтол амралтгүй хөдөлмөрлөж, түүнийхээ оронд зодуулж нүдүүлж, хараалгаж зүхүүлэхээс өөр юү ч авдаггүй, бусад нохойнуудтай Патраш Антверпены гудамжинд дайралдахдаа өөрөөсөө жаргалтай нохой энэ дэлхий дээр байдаггүй мэт санах ажээ.

	Гэвч Патраш нэгэн зүйлийн тухай санаа зовно. Тэр зүйл нь ийм ажгуу. 

	Худалдааны хөлөг онгоц татах газартай, тахир мухир, шавар шавхайтай гудамжтай олон хүн шуугилдан үймэлдсэн зах зээлтэй, явцуухан хашаан дотор баргар хуучин цагийн чулуун байшингуудтай тэнгисийн эргийн энэ Антверпен гэдэг хотыг бүх дэлхий даяар мэднэ. Энэ хотод Рубенс төрж өсөөд, бүтээлээ хийж байсан юм. Энд гэгээн Яховын алдарт сүмд түүнийг оршуулсан гантиг чулуун бунхан байдаг юм. 

	Хотын барилгуудын дээгүүр сүндэрлэн харагдах энэ том саарал сүмд Нелло байн байн орох нь Патрашид үл таалагдана. Тэр хүү том бараан хаалгаар орж алга болоход Патраш гудамжинд үлдэж, ямар юм ингэж сайн нөхрөөс нь салгаад байгааг мэдэж ядан зогсоно. Тэгээд заримдаа хойноос нь дагаж орох гэж хувин сав ачсан тэргээ чирч түжигнүүлэн гүйхэд, мөнгөн оосортой түлхүүр барьсан хар хувцастай өндөр манаач тухай бүр хөөнө. Тэгэхээр Патраш хаалганы дэргэд Неллогоо хүлээхээс өөр аргагүй болно. Ялангуяа Неллогийн зан байдал хачин байхыг хараад Патрашийн сэтгэл ихэд зовно. Нелло тэндээс гарч ирэхдээ заримдаа хацар нь минчийж улайсан буюу заримдаа маш их цонхийсон байна. Тэгээд гэртээ хүрч ирээд бодлого болон удаан суух ба тоглох ч үгүй, уйтгар гунигтай царай гарган үдшийн бүрэг тэнгэр өөд харна. 

	Яагаад ингэдэг бил ээ? Жаал хүү ийм уйтгартай байх нь муу хэрэг. Патраш Неллог наран гийгүүлсэн тал буюу эсвэл олон хүн бужигнасан зах зээл дээр аль болохуйц удаан байлгахыг хичээнэ. Гэвч Нелло том сүм рүү орж л орхино. Патраш түүнийг хүлээж, төмөр сараалжны дэргэд дэвсмэл чулуун дээр хэвтэх ба заримдаа санаа алдаж, улих боловч ямар ч тус үл болно. Хаалга цоожлохоос нааш хүү сүмээс гарч ирдэггүй ажээ. Тэгээд гарч ирээд Патрашийн хүзүүгээр тэвэрч өргөн духан дээр нь үнсэж, үргэлж нэгэн адил үг хэлнэ.

	— Патраш, хэрвээ би тэднийг үзэж чаддаг сан бол! Хэрвээ би тэднийг үзэж чаддаг сан бол. 

	Энэ юү гэсэн үг вэ? гэх адил Патраш гайхан өөрийн ухаалаг сайхан нүдээр Нелло өөд харна. 

	Нэгэн удаа манаач байхгүй, хаалга онгорхой байхад нохой өөрийн нөхрийг дагаж сүмд орчхов. «Тэд» гэсэн нь хажуугийн ханан дээр хадаатай байгаа бүтээлэгтэй хоёр том зураг байв. Нелло сөхрөн сууж, Рубенсийн гурав дахь хадаагүй байгаа «Благовешенье» гэдэг зургийг сэтгэл хөдлөн харж байв. Тэр Патрашийг хараад босож түүнийг аяархан зайлуулахад жаал хүүгийн царай нулимсанд норсон байв. Тэгээд тэдгээр өлгөөтэй байгаа зургуудын дэргэдүүр өнгөрөхдөө аяархан шивгэнэж:

	— Энэ хоёрыг нь үзэж чадахгүй байдаг ямар их гунигтай хэрэг вэ. Патраш! Төлөх мөнгө байхгүй болохоор л тэр шүү дээ! Зураач энэ зургаа зурж суухдаа үүнийг нь ядуучуудад үзүүлэхгүй нууна гэж санаа ч үгүй байх даа. Тэр энэ зургаа дуртай л хүн өдөр бүр ч хамаагүй үзэж байг гэж хүсэж байсан байх. Харин гэтэл хүмүүс үүнийг нь бүтээчхээд нуугаад байх юм. Энэ зургуудыг гэрэлд ч гаргахгүй, мөнгө ихтэй баячуудаас өөр хүн үзэхгүй байх юм. Би тэр хоёр зургийг үзэж чадвал үхэхэд ч хамаагүй байна!

	Гэвч Рубенсийн зурсан «Загалмай тахисан нь», «Загалмайгаас салган буулгасан нь» гэдэг хоёр зургийг үзэхийн тулд мөнгөн франк төлөх нь сүмийн шовх ганжир дээр гарахтай адил бололцоогүй хэрэг байсан учраас тэр жаал тэдгээрийг үзэж чадсангүй. Нелло нэг су-гээс илүү зоостой хэзээ ч байгаагүй бөгөөд энэ нь шөл хийж уух жаахан будаа ба хэдэн хэрчим түлээ худалдан авахаас хэтрэхгүй юм. 

	Бяцхан хүү уран зурагт шунан дурлана. Том нохой тэргэнд хөллөсөн хөдөөгийн жаал хүү өглөө эрт хотын гудамжаар явж байхад, түүний санаа бодол нь Рубенс өөд тэмүүлнэ. Өлсөж ядарсан бөгөөд нүцгэн хөл дээрээ модон шаахай өмссөн жаал хүү гүн бодолд автан алхлахад түүний өмнө «Шашны баяр» гэдэг зургийн Марийн алтан шар буржгар үсээр эмжээрлэгдсэн сайхан царай тодрон гарч ирнэ. 

	Нелло ядуу зүдүү өлсгөлөн бөгөөд тэр ч байтугай сургуульд суралцаж чадсангүй. Гэвч аз буюу эсвэл эз болж байгаль түүнийг авьяас билигтэй төрүүлжээ. Үүнийг нь хэн ч мэдсэнгүй, өөрөө ч бас мэдсэнгүй. Харин түүнээс хэзээ ч салж хагацдаггүй Патраш л Неллог харсан юм бүхнээ чулуун дээр шохойгоор зурах буюу эсвэл өвсөн дэвсгэр дээрээ хэвтээд Рубенсийн тухай ямар нэг юм бувтнан байхыг сонсдог байжээ. Патраш жаал хүүгийн гэрэлтсэн царай, шингэж байгаа буюу мандаж байгаа наран өөд ширтэн харах харцыг нь ажиглан хардаг ажээ. Гомдсондоо буюу эсвэл баярласнаас болж Неллогийн тунгалаг нүднээс гарсан нулимс нохойны шар хоншоор дээр дусна. 

	Саа өвчинд нэрвэгдсэн өвгөн аав нь ач хүүдээ:

	— Нелло, би чамайг энэ хэсэгхэн газрыг хэзээ нэгэн цагт худалдан авч чадна гэдгийг мэдвэл тайван үхэх сэн билээ. Чи өөрөө өөрийгөө тэжээж чадах болж, хөршийнхөн чинь эзэн хүн гэж хэлэх болно гэж хэлдэг байв. 

	Өчүүхэн хэсэг газартай болох гэдэг бол Фламандын ядуу тариачин бүрийн хүсэл мөрөөдөл байсан юм. Залуу насандаа хорвоогоор хэрэн тэнэж яваад ядуу гуйлгачин болж буцаж ирсэн хуучин цэрэг Жеан Даас бол өөрийн хайрт хүүг үхэхээ хүртэл газар хагалж амьдраасай гэхээс өөр юү ч хүсэн ерөөж чадахгүй ажээ. 

	Нелло түүнд юү ч гэж хариулдаггүй байв. Тэр бол хэсэгхэн жаахан газартай байж, өмхөрч муудсан оромд үүрд сууж, эзэн хүн гэж хөршийнхөндөө нэрлэгдэж явахыг огтхон ч хүсдэггүй ажээ. Шингэж байгаа нарны улбар туяа юм уу, эсвэл үүрийн бүдэг гэрэлд уудам талын дээгүүр сүндэрлэж байгаа сүмийн шовх цамхаг түүнд шал өөр бодол төрүүлнэ. Гэвч жаал хүү өөрийнхөө хүсэл мөрөөдлийг, үнэгэн харанхуйгаар ажилдаа гарч явж байх зуур буюу зэгс, хулс шуугьсан сувгийн эрэг дээр амарч суухдаа хүүхэд зангаараа нохойнхоо чихэнд шивгэнэн хэлнэ. Энэ хүсэл мөрөөдлийг хүмүүсийн дэмжлэг талархлыг татахуйц үгээр илчлэн хэлэх аргагүй! Эдгээр хүсэл мөрөөдөл нь өөрийнхөө буланд хөдлөлгүй хэвтэж байгаа өвгөн Жеан Даасын сэтгэлийг зовоон гомдоохоос өөр юм болохгүй ажээ. Харин өвгөн, хааяа аяга пиво уухаар өөрийнхөө ордог мухлагийн хана дээр, хөх улаан будгаар зурсан Мадонна нэрт зураг, дэлхийн өнцөг булан бүрээс Фландрид хүмүүсийн үзэхээр ирдэг, тэдгээр зургуудын хооронд ямар ч ялгаагүй гэж бодох бөлгөө. 

	Нелло өөрийнхөө зоримог хүслийн тухай Патрашаас гадна ганцхан Алоиза охинд хэлж орхижээ. Энэ бол эелдэг зөөлөн харцтай, хархан нүдтэй арван хоёр насны сайхан охин байв. Энэ охин, ногоон гүвээн дээрх хуучин улаан тээрмийн тэнд суух бөгөөд тээрмийн эзэн эцэг нь тосгондоо тэргүүн баян байлаа. Алоиза, Нелло, Патраш хоёртой найзлан нөхөрлөнө. Тэд тал дундуур хөхиүн хөгжилтэй гүйлдэж, нэрс түүн, хамба шарилжаар цэцгийн эрих хийж өвөл нь цасан дээгүүр гүйлдэн тоглож, Алоизагийн аавынд ирж дүрэлзсэн галын дэргэд ээж сууцгаах нь олонтоо байв. 

	Алоиза бол тээрмийн эзний ганц охин учир тосгондоо л хамгийн баян охин байв. Түүний цэнхэр платье дээр хэзээ ч ямар ч цоорхой байдаггүй ажээ. Яармаг нээгдэхэд түүнд атгад нь багтахааргүй тийм олон алталсан самар ба бадаас худалдан авч өгнө. Их баярын өдрүүдэд ээж, эмэг ээжийнх нь өмсөж байсан үнэтэй тоорцог, түүний зөөлөн үст толгой дээр тавигдана. 

	Алоизагийн аав Когес эзэн бол тийм ч их тэнэг биш боловч маш зөрүү зантай хүн байв. Тээрмийн цаадах дөнгөж сая хадсан нуга дээр охиноо найзуудтайгаа байж байхыг нь тэр харав. Алоиза шинэхэн хадсан өвсөн дээр сууж, Патраш өвдөг дээр нь дэрлэн хэвтэж байв. Тэр хоёр хоёулаа улаан намуу, хөх василик1 цэцгээр цэцгийн эрих хийж нэг нь толгойдоо өмсөж, нөгөөх нь хүзүүндээ зүүжээ. Харин Нелло тэр хоёрыг гөлгөр нарсан самбар дээр нүүрсээр зурж байв. 

	Тээрмийн эзэн зогсож, өөрийн хайрт охины дүрсийг хараад, хачин жигтэй адил болсонд гайхав. Гэвч тэр охиноо дэмий тэнэж ээжийнхээ ажилд туслахгүй байна гэж зэмлэн загнаж гэрт нь хариулав. Алоиза айж уйлав. Тээрмийн эзэн Нелло руу эргэж самбарыг нь булаан аваад;

	— Чи дандаа ингэж явдаг уу? гэж сүрхий дүртэй асуув. 

	Жаал хүү толгойгоо унжуулж:

	— Би харсан л юмаа зурдаг юм гэж аман дотроо бувтнав. 

	Тээрмийн эзэн ямар нэг юм бодсоноо, хармаанаасаа мөнгөн франк гаргаж Неллод өгч:

	— Би чамайг дэмий юмаар цаг нөхцөөж байна гэж хэлж байна шүү. Гэсэн ч энэ чинь Алоизатай адилхан болж, ээжид нь аятайхан санагдах байх, би чамд нэг франк өгье. Энэ зургийг чинь авлаа гэж хэлэв. 

	Хүүгийн улаан хацар цайрч, тэр тээрмийн эзэн өөд хараад, нуруугаа үүрч:

	— Мөнгө хэрэггүй, Когес эзэн гуай, харин энэ зургийг зүгээр ав гэж хүү сайхан сэтгэлээсээ хэлээд, — Та надад дандаа сайн байдаг гэж хэлэв. 

	Тэгээд тэр Патрашаа дуудаж нуга дундуур гарч гэр өөдөө явав. 

	— Би энэ франкаар тэднийг үзэж болох юм. Гэвч би Алоизагийн зургийг үүний төлөө ч гэсэн зурахгүй гэж Патрашдаа шивгэнэн ярьж явав. 

	Когес гэртээ хүрч ирээд эхнэртээ:

	— Алоизаг энэ хүүхэдтэй битгий тоглуулж бай. Юмыг яаж мэдэх вэ, том болоод Алоизатай сууя ч гэж байж мэднэ гэхэд тээрмийн эзний эхнэр хөхөө шувуу донгоддог модон цасны дор голомтынхоо дээр хадсан нарсан самбарт зургаас нүд салгалгүй ширтэж:

	— Тэр чинь даруу зантай сайн хүүхэд байна лээ шүү дээ гэж хариулав. 

	Тэгэхэд тээрмийн эзэн гаанс тамхиа татаж: 

	— Би тиймгүй гээгүй байна гэж хэлэв. 

	— Тэгвэл юунаас нь айсан юм бэ? гэж эхнэр нь хулчганасхийн хэлээд, — Юу нь муу юм бэ! Хоёулыг нь тэжээх мөнгө бидэнд байна. Харин тэд өөрсдөө л жаргалтай байвал барав гэхэд, тээрмийн эзэн гаансаараа ширээ цохиж:

	— Чи эм хүн болохоороо тэнэг байна! Ядуу хүүхэд, тэгээд бас өөрийгөө зураач хүн гэж бодож байна. Сайхан мэдээрэй, охиноо дахин түүнтэй бүү тоглуул, тэгэхгүй бол би Алоизаг сүмийн дэргэдэх сургуульд явуулчихна шүү гэж хашхиран загнав. 

	Хөөрхий хүүхэн айж, нөхрийнхөө хүслийг биелүүлнэ гэж ам өгөв. Тэр охиноо хайртай найзаас нь ядуу юм гэж хагацаахаас өрөвдсөн боловч, нөхрийнхөө үгэнд орохгүй байхаас айв. Энэ өдрөөс эхлээд тэр янз бүрийн шалтгаан хэлж, Алоизаг Нелло руу явуулахгүй болов. Биеэ тоосон жаал хүү урьд нь зав л гарвал гүйж очдог байсан тэр тээрэм рүү Патраштайгаа цуг ирэхээ болив. Тэр өөрийгөө юунд буруутайг мэдэхгүй боловч, Алоизагийн зургийг зурлаа гэж тээрмийн эзэн уурласан юм байх гэж боджээ. 

	Түүнийг санасан охин өөрийг нь хараад, гүйж ирж гараа өгвөл жаал хүү уйтгартайгаар инээмсэглэж, өөрийгөө бодохоос охиныг бодож:

	— Хэрэггүй, Алоиза. Аав чинь чамайг загнана! Аав чинь, чамайг надтай хамт байхад дургүй, ажил хийхгүй байхыг чинь хүсэхгүй байна. Тэр чамд хайртай, сайн хүн, Алоиза минь бид түүний уурыг хүргээд яах вэ! гэж хэлнэ. 

	Гэвч түүний дотор нь эвгүй оргиж, улиангар суулгасан замаар, өглөөгүүр Патраштай цуг явах үед нь мандах нар ч урьдын адил сэтгэлийг нь хөгжөөхгүй байв. Тэр хот орох, буцах замдаа хуучин тээрмийн дэргэд зогсож, тээрмийн эзний гэр бүлийнхэнтэй хөгжилтэй мэндэлдэг байв. Жижигхэн, явган хаалган дээгүүр бяцхан буржгар толгой цухуйж, жижигхэн гараа Патраш өөд сунгаж яс буюу талхны хальс өгдөг байв. Одоо бол жаал хүү тээрмийн хажуугаар яаран өнгөрөх болсон бөгөөд нохой нь хаалттай хаалга өөд гунигтай харна. Энэ үед Алоиза ямар нэгэн юм нэхэж, галын дэргэд сандал дээр суух бөгөөд нүднээс нь нулимс дусална. Эзэн Когес тээрэм дээрээ гурил будаатай ноцолдон хамар дороо бувтнан:

	— Ингэж явбал дээр дээ, гуйлгачин хүү, бас тэгээд толгойд нь янз бүрийн тэнэг бодол дүүрэн гээч. Энэнтэй хамт байвал өөртөө зовлон хурааж гүйцэх нь тэр гэнэ. 

	Гэтэл харин бяцхан нарсан самбар гал тогооны өрөөн дэх голомтын дээр хөхөө шувуутай модон цагийн дор хадаатай байсан ба хүүхдийн бэлгийг хүлээж аваад өөрийг нь огт мартчих гэдэг шударга биш хэрэг мэт жаал хүүд санагдаж байв. 

	Нелло гомдож сураагүй учир тэрхүү доромжлолыг дуугүй хүлээн өнгөрүүлэв. Өвгөн Жеан Даас түүнд: «Бид ядуучууд, тийм болохоор бидэнд шилж сонгох явдал байхгүй» гэж нэг биш удаа хэлэв. Жаал хүү өвгөний хэлснийг хүндэтгэн сонсох боловч «ядуучууд заримдаа ямар нэг зүйлийг шилж сонгож аваад алдаршиж болно, тэгэхэд хүмүүс түүнийг дорд үзэхээ болино» гэж боддог байв. Тэгээд ч үүндээ гэнэн сэргэлтээр итгэнэ. 

	Алоиза нэгэн өдөр сувгийн дэргэдэх талбай дээр түүнтэй дайралдаад, гунигтайгаар уйлан байж, маргааш төрсөн өдөр нь тосгоны бүх хүүхэд цуглардаг тэр баяртай өдөр, Нелло чамайг урьж болохгүй гэж аав, ээжийгээ анх удаа хэллээ гэж ярив. 

	Нелло түүнийг үнсээд, зоримог янзаар хариу хэлсэн нь

	— Алоиза минь, дандаа тэгээд байхгүй. Танай голомт дээр өлгөөтэй байгаа нарсан самбар хэзээ нэг цагт мөнгөн зоосоор үнэлэгдэх болоход аав чинь миний өмнө хаалгаа хаачхаад байхгүй байх. Харин чи надад хайртай бай, хайрт Алоиза минь, надад хайртай бай, би алдартай хүн болно гэв. 

	— Хэрвээ би хайргүй байвал яах вэ? гэж охин нулимсныхаа хажуугаар даажигнан асуув.

	Нелло шингэж байгаа нарны гэрэлд гялалзах сүмийн ганжрыг харав. Жаал хүүгийн царайд тийм их хөхиүн инээмсэглэл байсан боловч аймаар уйтгартай харагдсан учир Алоиза айв. 

	— Ялгаагүй, би алдартай хүн болно гэж тэр дөнгөж дуулдахаар хэлээд, — Алдартай хүн болно, эсвэл үхнэ, Алоиза гэв. 

	Тэр, өндөр ургасан улаан буудайн тариалангийн завсраар гэрээдээ явах замдаа алдартай хүн болчхоод тосгондоо ирэхэд Алоизагийн эцэг эх түүнийг хөөхгүй, харин хүндэтгэн хүлээж авах тэр жаргалтай өдрийн тухай хүсэн мөрөөдөж явав. Улсууд түүнийг харж нүд хужирлах гэж цугларах ба тариачид бие биедээ шивгэнэн:

	«Харж байна уу? Алдартай зураач, үүний нэрийг бүх дэлхий мэднэ. Энэ чинь манай өнөөх бяцхан Нелло шүү дээ. Энэ маш ядуу хүүхэд байсан, нохойныхоо ачаар үмх талх олж идэж байсан юм» гэж ярина. 

	Нелло, өвгөн ааваа үстэй эмжээртэй улаан хилэн дээлээр гоёод Рубенсийн зураг дээрх өвгөн шиг зурна гэж дотроо төсөөлөн бодож явав. Тэр Патрашдаа алтан хүзүүвч захиж хийлгэж өгөөд нохойтойгоо зэрэгцэн зогсож, цугларсан хүмүүст:

	«Энэ бол урьд миний ганц найз минь байсан юм!» гэж хэлнэ. 

	Тэгээд сүүлд нь тэр сайхан цэцэрлэгтэй аварга том гантиг чулуун ордон босгож сүмийн шовгор ганжир харагдаж байгаа тэр зүгт харуулан барина. Тэгээд тэр өөрөө энэ ордондоо суухгүй, харин их хэргийн төлөө эрмэлзэн зүтгэж байгаа бүх ядуу хүмүүс ба ганц бие залуучуудыг түүндээ суулгана. Хэрвээ тэд нар өөрийг нь өргөмжлөн мандуулах гэвэл тэдэнд:

	«Надад биш, Рубенст баяр хүргэцгээ, хэрэв тэр байгаагүй бол би юу байх сан бил ээ?» гэж хэлнэ. 

	Нелло энэ бүтэшгүй сайхан гэнэн хүсэлдээ автан их зураачид дүүрэн биширч жаргалтай алхаж явав. Тэр ч байтугай өөрт нь хамгийн уйтгартай өдөр болох Алоизагийн төрсөн өдөр ч тэр, хөх тарианы талхнаас өөр идэх юм байхгүй, харанхуй жижигхэн гэртээ Патраштайгаа хамт харьж ирэхдээ ч жаргалтай сайхан санаж байв. Харин энэ үед тосгоны бүх хүүхдүүд дуу дуулж инээлдэн, том дугариг талх ба амтат бөндөөн цагаан талх идэж сарны гэрэлд хийл, лимбэний эгшиг дээр бүжиглэн наадаж байв. 

	Тэр хоёр хоёулхнаа муу урцныхаа босгон дээр сууж, шөнийн салхинд тээрмийн тэндээс сонсогдох хөгжилтэй инээд дууг чагнан Патрашийнхаа хүзүүгээр тэврэн байхдаа, 

	— Патраш минь, бүү гуньхар. Бүү гуньхар, хожим нэгэн цагт өөр болно гэж ярьж байв. 

	Нелло ирээдүйд итгэнэ. Харин Патраш түүнээс илүү туршлагатай, ухаалаг тул маргаашийн өөхнөөс өнөөдрийн уушги дээр гэж бодож хэвтжээ. Тэгээд тэр нохой Когес эзний гэрийн хажуугаар өнгөрөх бүрдээ гаслан гиншдэг байв. 

	 

	 

	III 

	— Өнөөдөр чинь Алоизагийн төрсөн өдөр биш бил үү? гэж өвгөн Даас асуухад жаал хүү толгойгоо дохив. Өвгөн аав нь энэ тухай мартчихсан байвал сайн сан. 

	— Чи юу гэж гэртээ суугаад байгаа юм бэ? гэж өвгөн аав үргэлжлүүлэн яриад, — Чи энэ өдөр дандаа тэднийд очдог шүү дээ гэв. 

	— Би таныг өвчтэй болохоор чинь ганцаарыг орхих дургүй байна гэж жаал хүү өвгөн аавынхаа хөнжил дээр тонгойж хэлэв. 

	— Үгүй ер! Кулиет авгай над дээр ирээд сууж байж ч болно шүү дээ. Юу болов, Нелло! Чи тэр охинтой муудаагүй биз? гэж асууж шалгаав. 

	— Хаанаас даа аав аа, үгүй! гэж жаал хүү яаран хариулаад царай нь улайж, — Когес эзэн энэ жил намайг урьсангүй, яагаад ч юм сэтгэлд, нь таалагдаагүй юм байлгүй гэж хэлэв.

	— Чи ямар нэг буруу хэрэг хийчхээгүй биз дээ?

	— Үгүй шиг л санах юм. Би Алоизагийн зургийг нарсан самбар дээр зурснаас өөр юм болоогүй, тэгээд л тэр. 

	— Аа!.. 

	Өвгөн үг дуугарсангүй, жаал хүүгийн гэнэгүй хариултыг сонсоод өвгөн учрыг тааварлан мэдэв. Өвчин нь түүнийг хуурай навчаар хийсэн дэвсгэрт хэвтүүлж муу урцны нь буланд аль хэдийн хадсан боловч тэр, нарт ертөнц дээр болж байдаг зүйлийн тухай мартаагүй ажээ. Тэр Неллогийн бужгар шаргал толгойг элгэндээ тэвэрч, чичирсэн хоолойгоор хэлсэн нь:

	— Хүү минь чи маш их ядуу хүн, маш ядуу, чамд хэцүү байх болно гэв. 

	— Би ядуугүй, баян! гэж хүү шивгэнэв. 

	Нелло үүндээ итгэж явдаг ажээ. Авьяас бол хааны эрх мэдлээс илүү үнэтэй зүйл юм. Нелло гэрээсээ гарч, босгоныхоо дэргэд намрын тэнгэр дээр гялалзаж байгаа одод ба салхинд ганхсан өндөр улиангар моддыг удаанаар ширтэж зогсов. Тээрмийн эзний байшингийн бүх цонх гэрэлтэй бөгөөд лимбэний эгшиг хааяа нэг сонстоно. Неллогийн хацар дээгүүр нулимс бөмбөрөв. Аргагүй хөөрхий бяцхан хүүхэд болсон хойно доо. Гэвч тэр инээмсэглэн аман дотроо:

	— Дандаа ч ийм байхгүй дээ гэж шивгэнэнэ. 

	Цөм нам гүм болж, бүр харанхуй болоход Патраш тэр хоёр орж зэрэгцэн хэвтээд бөх унтав. 

	Неллод зөвхөн Патрашийн мэдэх нэгэн нууц байв. Гэрийн нь ар талд нурж ойчихоо шахсан муу саравч байх бөгөөд, түүнд Неллогоос өөр хэн ч шагайдаггүй ажээ. Тэр саравчны хойд талаас их гэрэл орно. Жаал хүү харуулдаж тэгшлээгүй банзаар, зураг тавьж зурдаг тавиур хийгээд түүн дээрээ саарал цаас татаж хадаад санаандаа орсон нэгэн зургийг зуржээ. 

	Нелло хэзээ ч юу ч заалгаж явсангүй, өөрт нь будаг шудаг авах мөнгө ч байсангүй. Харандаан зураг зурдаг хамгийн энгийн хэрэглэл авах гэж Нелло нэг биш удаа талх ч авч идэхгүй явав. Ийм учраас тэр үзсэн харсан юмаа зөвхөн хар, цагаан өнгөөр зурна. 

	Тэр саарал цаасан дээр, огтолсон модон дээр сууж байгаа том өвгөний ганцхан дүрсийг цэрдээр зуржээ. Түлээчин өвгөн Мишелийн үдэш орой ингэж сууж байхыг Нелло олон удаа харсан ажээ. 

	Жаал хүүд харандаагаар зураг зурах аргыг зааж өгөх хүн байсангүй, гэсэн ч өвгөн түлээчний үрчийсэн нүүр, биеийн дүрсийг үдшийн бүрэнхий болж байгаа дэвсгэр дээр, бодлогошрон суугаагаар зурсан нь амьд юм шиг болжээ. Гэвч тэр зургийг мадаггүй болсон гэж хэлж болохгүй нь мэдээж хэрэг бөгөөд ноцтой алдаа олдож болох боловч, өвгөний дотоод сэтгэлийг үнэн зөв гаргаж чадсан сайхан зураг болжээ. 

	Жаал хүү өдрийнхөө үүрэгт ажлыг хийж дуусмагц зургаа зурж эхлэх бөгөөд Патраш дэргэд нь түүний зураг зурахыг хэдэн цагаар ажиглан харж хэвтэнэ. 

	Нелло Антверпен хотод зарласан харандаан зургийн уралдаанд өөрийнхөө зурсан зургийг өгөх юм сан гэж бүтэлгүй найдавч сэм хүснэ. Энэ уралдаанд ямар нэг зургийг цэрд буюу харандаагаар биеэ дааж зурсан арван наймаас доош насны хөвүүд оролцож болох ажээ. Хамгийн шилдэг зурагт хоёр зуун франк шагнахаар амласан юм. Уралдааны шүүгчээр Рубенс хотын хамгийн нэртэй гурван зураачийг сонгон томилжээ.

	Нелло хавар, зун, намрын турш өөрийн зураг дээр ажиллав. Хэрвээ тэр шагнал авах юм бол өөрийн дуртай урлагт суралцаж чадах болох юм.

Автоматаар үүсгэсэн тайлбар]

	 

	Тэд хэнд ч юу ч хэлсэнгүй. Өвгөн аав нь ойлгох ч үгүй биз. Нелло Алоизатай дахин уулзсангүй. Харин өөрийн горьдлогын тухай зөвхөн Патрашид итгэж, чихэнд нь шивгэнэн:

	— Рубенс бол надад шагнал өгөх сөн дөө. Хэрвээ тэр үзсэн бол өгөх байх гэж би бодож байна гэнэ. 

	Зургуудыг арван хоёрдугаар сарын нэгэнд авах бөгөөд шагнал авсан хүн зулын хорин тавныг баяртай тэмдэглэн өнгөрүүлж болохоор хорин дөрвөнд шагналыг нь гардуулан өгөхөөр шийджээ. 

	Нелло нэгэн хүйтэн өглөө үүрээр нэг горьдож, нэг айсаар өөрийн зурсан том зургийг ногоон тэргэндээ ачиж, Патрашийнхаа тусламжтайгаар хот руу авч одов. Уралдааны нөхцөлүүдэд заасан ёсоор тэрхүү зураг хүлээн авах газрын үүдэнд аваачиж, олны явах газар тавив. 

	«Үгүй миний зураг муу болсон юм биш байгаа даа, би яаж мэдэх бил ээ?» гэж хулчганан бодов

	Одоо тэр өөрийнхөө зурсан зургийг аваачиж өгсөн хойноо, хөл нүцгэн ядуу, мэдлэг чадвар муутай, ийм хүүхэд, ёстой зураач хүн бол харах ч үгүй өнгөрөх тийм юм зурж авчирч өгөөд бас горьдож суух гэдэг дэндүү зоригтой, дэндүү тэнэг хэрэг мэт санагджээ. 

	Нелло сүмийн хажуугаар өнгөрөн гараад бага зэрэг тайвшрав. Саарал манан дотроос Рубенсийн агуу царай тодорч: «Зоригтой бай! Хэрвээ би сэтгэлээр унаж, өөртөө итгэх итгэлийг алдсан бол өөрийнхөө нэрийг үеийн үед алдаршуулж чадахгүй байсан юм» гэж хэлэх мэт жаал хүүд санагджээ. 

	Тэр жил тун хахир хатуу өвөл боллоо. Үдэш Нелло, Патраш хоёрыг хотоос эргэж ирэхэд шуурга тавьж эхлээд дараа нь хэдэн өдөр үргэлжлэн цас орж, хамаг зам харгуйг цас дарж, гол горхи хөлдөн хүйт чангарав. Өглөө эрт харанхуйгаар айлуудаар явж, унтаж байгаа хот руу үнэгэн харанхуйгаар явах нь улам ч хэцүү боллоо. 

	Ялангуяа Патрашид тун хэцүү байв. Нелло жилээс жилд өсөж торнин байхад, харин нохой улам хөгширч арай ядан хөлөө чирч явна. Гэвч тэр ажлаа орхихыг хүссэнгүй, харин мөстсөн зам дээгүүр арай ядан хөдөлж яваа тэргийг түлхэж өгөхийг л зөвшөөрнө. 

	Патрашийн нүд муудаж, өвсөн дэвсгэр дээрээсээ арай ядан босох боловч, сүмийн цаг тав болсныг мэдэгдэн цохиж хөдөлмөрийнхөө өдрийг эхлэх хэрэгтэй болмогц л босно. 

	— Патраш минь гэртээ үлд. Чи одоо амрах болсон. Би өөрөө тэргээ түрээд явъя гэж Нелло нэг биш удаа хэлнэ. 

	Гэвч Патраш өглөө бүр заншсан заншлаа даган арлын хооронд зогсож, олон жилийн туршид явж дадсан цаст талаар явна. 

	Нэгэн өдөр өвгөн Жеан Даас, Патрашийг илэх гэж үрчийсэн гараа сунган:

	— Хөөрхий Патраш, чи бид хоёр удахгүй шороонд хэвтэх болно доо гэж хэлэв. 

	«Биднийг байхгүй болохоор жаал хүүг минь хэн тэтгэж дэмжих бол?» гэж тэр бодно. 

	Нелло нэгэн өдөр Патраштайгаа хамт, цасанд дарагдсан гантиг чулуу шиг гөлгөр хатуу замаар Антверпенээс буцаж яваад зам дээрээс хөөрхөн хүүхэлдэй олов. Энэ тоглоом нь алтан саа эмжээртэй улаан хувцастай бөгөөд хонхон хөгжим барьсан алиалагч маягийн шив шинэхэн тоглоом байв. Үүнийг хэн хаясныг Нелло яаж мэдэх вэ. Энэ тоглоом Алоизад таалагдах байх гэж тэр боджээ. 

	Тэднийг тээрмийн эзний байшинтай зэрэгцэн ирэхэд бүр харанхуй болсон байв. Тэр Алоизагийн өрөөний цонх өөд харахад, нэгэн бодол төрөв. 

	«Алоизад үүнийгээ өгчихвөл яадаг бол? Юу нь муу болох вэ дээ? Бид хоёр хэчнээн жил үерхлээ дээ»

	Цонхон дор нь налуу суурь байсан учраас Нелло түүн дээр гарч цонхыг нь аяархан тогшив. Тасалгаа нь гэрэлтэй байв. Охин цонхоо онгойлгож цухуйж харахад, Нелло түүнд хүүхэлдэйгээ өгөв. 

	— Май тоглоом, би цасан дотроос олсон юм гэж тэр шивгэнээд, — Үүнийг дурсгал болгон ав, Алоиза гэв. 

	Тэгээд Нелло охиныг баярлалаа гэж хэлэхийн авдгүй яаран үсрэн бууж харанхуйд алга болов.

	Шөнө нь тээрмийн цаана түймэр гарав. Үр хадгалах газар ба зөндөө үр шатсан боловч тээрэм, айлын сууц нь шатсангүй бүтэн үлдэв. Тосгонд түгшүүр дэгдэж, Антверпенээс усан хөөргийн машинууд давхилдан ирэв. Тээрмийн эзний бүх юм аюулаас хамгаалагдан ямар ч гарз хохирол учраагүй боловч, тэр санаатайгаар гал тавьсан гэж хэл ам дэгдээсээр байв. 

	Нелло шөнө сэрээд, айлынхантайгаа хамт түймэр унтраахаар гүйж очиход Когес эзэн түүнийг хөөв. 

	— Харанхуй болсон хойно чи хашаан дотуур сэлгүүцэж явсан! гэж тэр уурлан хашхираад, — Чи л гал хаанаас гарсныг мэдэх байх! гэв. 

	Нелло гайхан юу гэж хариулахаа ч мэдсэнгүй. Тэр энэ үгийг үнэн голоосоо хэлсэн гэж санасангүй боловч, ийм цагт тоглоом наадам хийж яаж болох билээ гэж бодов. Тээрмийн эзэн маргааш нь ямар ч баримт байхгүй боловч өөрийнхөө энэ сэжиглэлийн тухай айлынхандаа ярив. Тэгээд урьд үдэш нь жаал хүү тээрмийн эзний хаалгаар үзэгдсэн Алоизатайгаа тоглуулсангүй гэж Когес эзнийг үзэн ядаж явдаг хэмээх цуу үг тархав. Айлынхан нь баян эзний санаанд тохируулах гэж Жеан Даасын ач хүүг хялайн харж түүнтэй хүйтнээр харьцах болов. Хэн ч түүнийг илэрхийгээр зэмлэхгүй боловч цөмөөрөө л тээрмийн эзний саналыг дэмжинэ. 

	Урьд нь Нелло, Патраш хоёрыг Антверпенд аваачих сүү авах гэж айлуудаар ороход тэднийг баярлан инээмсэглэж угтдаг байв. Харин одоо бол тэдэн рүү харахаа ч больж ярилцах ч үгүй болжээ. Тээрмийн эзний тэнэг сэжиглэлтийг хэн ч хуваалцахгүй байсан боловч тосгоны хүмүүс ядуу зүдүү болохоороо баян хүнд баатай үзэгдэх вий гэж айцгаана. Харин сайн сэтгэлт ганцаардмал Нелло баян хүнтэй арцалдаж яахан чадах аж. 

	Нэгэн өдөр тээрмийн эзний эхнэр зүрхэлж

	— Чи жаал хүүг тэгдэг чинь шударга хэрэг биш, тэр үнэнч сайн хүүхэд, хорсож заналаа ч гэсэн тийм юм хийх хүүхэд биш гэж хэлэв. 

	Гэвч эзэн Когес зөрүүд хүн байсан учраас дотроо буруу хэрэг болж гэж зөвшөөрөн хүлээх боловч үүнийгээ үнэнээр хүлээхийг хүссэнгүй. 

	Нелло энэ доромжлолыг тэвчээртэй тайван хүлээнэ. Харин Патраштай хоёулхнаа байхдаа ихэд гомдсоноо үл нууна. Тэгээд заримдаа тэр «хэрвээ би шагнал авчихвал эд нар надад тийм муу байсандаа харамсах байх» гэж бодож сэтгэлээ тайвшруулна. 

	Жаал хүү одоо арван зургаан нас хүрчээ. Тэр өөрийн богинохон амьдралыг энэ бяцхан тосгонд өнгөрүүлж хүн бүр түүнийг хайрлан энхрийлж байсан бол одоо хүмүүс түүнээс хөндийрчээ. Ялангуяа хөршийн нь дулаан голомт, найзархаг дотно үгс ихэд тус болох өвлийн тэр хүнд үед энэ нь нэн хэцүү байв. Өвөл цагт хүмүүс бие биетэйгээ ойр дотно байхыг эрмэлзэх бөгөөд, харин Нелло Патраш хоёр өөр өөрсдийгөө аргацаан суухаас өөр аргагүй болжээ. Тэд өвчтэй өвгөнтэйгөө хамт галгүй хүйтэн урцанд заримдаа талх ч үгүй суух нь олон байв. Тэр үед нэгэн овтой хүн Антверпенээс хүрэлцэн ирж сүү худалддаг айлуудыг луус тэргээр сүүгээ зөөлгөж байвал дээр гэж хэлжээ. 

	Тэгэхэд дөнгөж гурав дөрвөн айл түүнийг дэндүү их хөлстэй зөөх юм гэж бодоод жижигхэн ногоон тэргэндээ үнэнч хэвээр үлджээ. Ийм учраас Патрашийн чирдэг ачаа бүр хөнгөхөн болж, Неллогийн авдаг хөлс өчүүхэн болов. 

	Патраш сурсан зангаараа айл бүрийн үүдэнд очиж зогсоод горьдон хүлээх боловч айлын хүмүүс хэдийгээр тэр хоёрыг харамсан өрөвдөвч баян эзэн Когесын сэтгэлд тохируулах гэж тэднийг үл хайхарна. Тэгэхэд Патраш хоосон тэргээ чирч гунигтайгаар цааш явна. 

	Удахгүй зулын хорин тавны баяр болно. Энэ өвөл хахир хатуу хүйтэн өвөл боллоо. Цас хүний чинээ хунгарлан овоорч, голын ус хүн ба ачаатай тэргийг ч даахаар хатуу хөлдөв. Энэ үед тосгоныхон их л хөл үймээнтэй байдаг юм. Тэр ч байтугай хамгийн ядуу айл ч боов хайрч, бүжиглэн наадна. Морьдын тоног дээрх хонхнууд хөгжилтэй жингэнэлдэн, айл бүхэн тогоо дүүрэн хоол хийсэн байна. 

	Гэтэл ганцхан урцанд л харанхуй, хүйтэн байлаа. 

	Зулын хорин таван болохоос долоо хоногийн өмнө өвгөн Жеан Даас талийгаач болсон тул Нелло, Патраш хоёр хоёулхнаа үлдэв. Өвгөн аль хэдийнээс эхлэн саа өвчинд нэрвэгдэж гар хөлөө арай ядан хөдөлгөж, энхрийллийн цөөн хэдэн үгийг дорой дуугаар хэлж чадах төдий байв. Өвгөн аав нь нойрон дундад нам гүм тайван нас барсан учир тэр хоёр өөрсдөдөө тохиолдсон газрын тухай өглөө үүрээр мэдээд энэ дэлхий дээр, огт хоёулхнаа үлдсэн юм шиг санацгаав. Өвгөн бол ядуу зүдүү өвчтэй. Өвгөн тэдэнд ямар ч тусламж үзүүлж чадахгүй байсан боловч, тэднийг хайрлан, ирэх бүрд нь инээмсэглэн угтдаг байсан юм. 

	Өвлийн цастай нэгэн өдөр Нелло, Патраш хоёр өвгөнөө нутаглуулав. Ач хүү, хөгшин нохой хоёроос өөр хэн ч түүнийг нутаглуулахад явсангүй. 

	«Одоо энэ лав жаал хүүд зөөлөрч, манайд ирэхийг нь зөвшөөрөх байх» гэж тээрмийн эзний эхнэр, голомтынхоо дэргэд тамхи татаж суугаа нөхрөө хараад бодов. 

	Когес эхнэрийнхээ юү гэж бодож байгааг тааварлан мэдсэн боловч өрөвдмөөр хөөрхий гашуудлын өчүүхэн цуваа үүдээр нь өнгөрөхөд авир зангаа улам ширүүсэж, хаалгаа ч онгойлгосонгүй. 

	Тэр дотроо «Хүүхэд нь ядуу юм. Тэгэхээр Алоиза түүнтэй танил дотно байгаад яах вэ» гэж бодож суужээ. 

	Эхнэр нь нөхрийнхөө үгнээс зөрж зүрхэлдэггүй ажээ. Нелло, Патраш хоёр өвгөнөө оршуулчхаад тэдний гэрийн хажуугаар өнгөрөн гарсан хойно цасанд булагдчихаагүй байгаа өвгөний шинэхэн булшин дээр мөнх цэцгийн баглаа аваачиж тавиулахаар охиноо явуулав. 

	Нелло Патраш хоёр их л гунигтай буцаж ирэв. Тэр хоёр энэ дорой муу урцнаасаа ч хагацах болжээ. Нелло байшингийнхаа бүтэн сарын хөлсийг төлөөгүй бөгөөд оршуулах ажлын үнийг төлөөд нэг ч зоосгүй үлдэв. Жаал хүү ормын эзэн, Когесын найз гуталчнаас хугацаа сунгаж өгөхийг гуйсан боловч түүнээс энэрэл хайрыг хүлээсэнгүй. Энэ бол хүйтэн сэтгэлтэй шунахай хүн байжээ. Тэр гуталчин урцан дотроос хамаг байдаг юмыг нь гаргаж хаяад Нелло, Патраш хоёрыг маргааш өглөөнөөс нь дураараа дургиж, дунд чөмгөөрөө жиргэж яв хэмээн хөөв. Тэдний байшин хэдий дорой байсан боловч тэр хоёр энэ урцандаа хайртай байжээ. Тэд энд байхдаа их дуртай. Зун бол нар ээсэн талд энэ байшингийн дэргэд усан үзмийн цэцэг дэлгэрч шош соёолон хэчнээн сайхан байдаг билээ. 

	Зулын хорин тавны урьд өдөр боллоо. Нелло үүрээр босож ганц найзыгаа чанга тэврэхэд халуун нулимс нь үнэнч Патрашийн толгой дээр дусаж байв. 

	— Патраш минь явъя! Хайрт Патраш минь явъя, эндээс хөөхийг нь хүлээгээд яах вэ, явъя! гэж тэр шивгэнэв. 

	Патраш үгэнд нь орж босоод хайрлаж дассан урцнаасаа гарч явав. Нелло ногоон тэрэгнийхээ хажуугаар өнгөрөхдөө толгойгоо уйтгартайгаар тонгойв. Энэ тэрэг одоо түүний мэдлээс гарч, эзэн төлбөрийнхөө оронд авчээ. Патрашийн хонхтой тоног нь цасан дээр хэвтэнэ. 

	Тэд Антверпен орохоор танил замаараа явав. Үүр дөнгөж тэмдгэрэхэд бүх цонхнууд бараг бүгдээрээ хаалттай байсан боловч, энд тэнд ганц нэг айл босжээ. Нэгэн онгорхой хаалганы дэргэд Нелло зогсов. Энэ байшинд суудаг айлд өвгөн аав нь нэг биш удаа тус хүргэж байжээ. 

	— Талхны зах ч болсон Патрашид минь өгөөч? Энэ хөгшин амьтан өчигдрөөс хойш юу ч идээгүй юм гэж жаал хүү хулчганан гуйв. 

	Тэгэхэд гэрийн эзэгтэй, энэ жил ургац их үнэтэй болсон гэж хэлээд хаалгаа яаран хаачхав. 

	Нелло, Патраш хоёр цааш нэг ч зогсолгүй алхлав. Тэр хоёр хотын цамхаг дээрх цаг арав болсныг мэдэгдэн цохиход арай гэж Антверпен хүрэв. 

	«Хэрвээ надад зарчхаж болохоор юм байдаг бол зараад Патрашдаа зүсэм талх аваад өгчих сөн дөө» гэж Нелло бодож явав. Гэвч биед нь цамц, өмд, хөлд нь модон шаахайнаас өөр юу ч байхгүй байв. Патраш түүний юу бодож байгааг мэдсэн юм шиг хоншоороороо гарын нь алгыг нудрав. 

	Шилдэг сайн зурагт хэн шагнал авсныг өдөр дунд зарлах байлаа. Нелло өөрийн эрдэнэ мэт зургийг аваачиж тавьсан өнөөх байшингийнхаа үүдэн дээр очив. Шат, хаалга, үүдний өрөөнд хөвгүүд бөөгнөрөлдөх бөгөөд зарим нь түүнтэй нас чацуу, зарим нь ах байв. Тэд цөм л өөрийн эцэг эх, хамаатан садан, эсвэл найз нөхөдтэйгөө ирсэн байна. Нелло, Патраш хоёр энэ цугларсан олны дунд ороход түүний зүрх нь базлах шиг болов. 

	Хотын цаг арван хоёр болов. Танхимын хаалга нээгдэхэд тэвчиж ядсан олон хүүхэд яаран сандран орцгоов. Шагнал авсан зургийг өндөр суурин дээр тавина гэдгийг цөм мэдэж байв. 

	Неллогийн нүд бүрхэж, толгой нь эргэн хөл нь туялзав. Нүд нь сэргэж юм харж чадах болоод харахад нь босгосон зургийн тавиур байх бөгөөд түүн дээр өөрийнхөөс нь өөр хүүхдийн зураг байв. Тэгтэл нэгэн хүн сайхан хоолойгоор, онгоцны зогсоолын эзний хүү Антверпен хотын Стефан Кислингерт шагнал олгоно гэж зарлав. 

	Нелло ухаан орсон чинь зам дээр хэвтэж байх бөгөөд Патраш түүнийг сэргээх гэж бүх хүчээрээ оролдож байв. Түүнээс нэлээд зайтай газар Антверпены залуус өөрсдийн азтай нөхрөө хүрээлэн тойрч хөгжилтэйгөөр шуугилдан гэрт нь хүргэж өгөх гэж яваа харагдана. 

	Нелло гуйван босоод нохойгоо чанга тэврэв.

	— Ингээд өнгөрлөө, хайрт Патраш минь. Өнгөрлөө гэж шивгэнэв. 

	Нелло өөрийнхөө сэтгэлийг сэргээх гэж оролдсон боловч өлсөж ядраад төрсөн тосгондоо очихоор аргагүй явав. Патраш дэргэд нь толгойгоо унжуулан арай хэмээн хөл дээрээ тогтож явна. 

	Шуурга эхэлж, хойноосоо хүйтэн салхи үлээн, ясанд хүртэл дааруулна. Тал дундуур гардаг танил замаараа олон цаг явж, дөрвөн цаг болох үед тосгон харагдав. Гэтэл Патраш гэнэт зогсоод нэг юм шиншиж гарав. Тэр гаслан байж самардан ухаад хунгар дотроос нэгэн хүрэн түрийвч зууж гаргаж ирэв. Тэгээд түүнийгээ жаал хүүд өгөхөд замын хажуугийн бүүдгэр гэрэлд аваачиж уншвал Когес гэсэн нэр байв. Түрийвч дотор их мөнгө байв. Тэр мөнгөө өвөртлөөд Патрашийгаа нэг илчхээд урагш нь чангаав. Патраш өөдөөс нь гайхан харав. 

	Нелло тээрмийн эзний гэрт очоод үүдэн дээр нь зогсож хаалгыг нь чанга цохив. Эзний эхнэр хаалга тайлж өгөв. Тэгэхдээ тэр авгай уйлж байв. Айж тэвдсэн Алоиза түүний банзлаас зууралджээ. 

	— Ээ хөөрхий амьтан чи юу? гэж авгай нулимсныхаа завсраар эелдэг зөөлнөөр хэлээд, — Эзэн харахаас өмнө одоохон яв. Манайд их азгүй явдал тохиолдоод байна. Тэр авч явсан түрийвчтэй их мөнгөө хаячхаж, одоо түүнийгээ эрэх гээд явчихсан. Ийм их цастай байхад яаж олох вэ дээ! Энэ бол бид хоосорлоо гэсэн үг гэв. 

	Нелло түүнд түрийвчийг нь гаргаж өгөөд Патрашийгаа гэр лүү дуудан оруулав. 

	— Энэ мөнгийг Патраш саяхан олсон юм. Үүнийг эзэн Когест хэлээрэй. Тэр хөгшин нохойг гэртээ байлгаж тэжээж байхыг дургүйцэхгүй байх. Патрашийг миний хойноос бүү гаргаарай. Харин түүнийг хайрлаж байгаарай гэж түргэн хэлэв.

Автоматаар үүсгэсэн тайлбар]

	 

	Тэр хоёрын ухаарч амжаагүй байтал Нелло бөхийж Патрашийгаа үнсээд, хаалга яаран хааж харанхуйд харагдахгүй алга болов. 

	Эх охин хоёр гайхаж, баярлаад хэлэх ч үгээ олохгүй байв. Патраш түгжээстэй байгаа царс модон хаалгыг түлхэж мэрнэ. Тэр хоёр нохойг гараад гүйгээд явчих вий гэж айгаад, түгжээг нь тайлсангүй. Харин чадах чинээгээрээ нохойг тайвшруулахыг оролдоно. Тэд амтат боов, шүүстэй мах, ер нь л байгаа зүйлээсээ хамгийн амттайг нь авчирч өгөв. Гэвч хэрэг болсонгүй. Патраш идэх юманд хошуугаа ч хүргэсэнгүй, үүднээс ч холдсонгүй. 

	Зургаан цагийн үед эзэн арын хаалгаар орж ирэв. Ядарч гомдсоноос болоод царай нь жигтэйхэн эвгүй байв. 

	— Горьдлого бүр тасарлаа. Бид дэн барьж эргэн тойрон явсан боловч олсонгүй. 

	Эхнэр нь Когест түрийвчийг нь өгөөд, яаж олдож ирснийг нь ярив. Тээрмийн эзэн сандал дээрээ суун тусч, хоёр гараараа нүүрээ таглаад:

	— Би тэр хүүд дэндүү ширүүлчхэж гэж хэлэв. Тэгэхэд Алоиза зориглож:

	— Нелло манайд дахиад л ирж байж болох уу? гэж асуугаад, — Би түүнийг дуудах уу? гэв. 

	— Болно оо, хайрт охин минь, маргааш авч ирье гэж тээрмийн эзэн хэлэв. 

	Зулын хорин тавны урьд өдөр байлаа. Тээрмийн эзний гэрт юм бүхэн элбэг дэлбэг: түлээ, хүлэр, цөцгий, бал, мах, талх бялхаж, дээвэр туургаа шилмүүсээр чимэглэн, хөхөөтэй цагаа ногоон навчаар гоёжээ. Алоизад цаасан чийдэнгүүд хийж өгч, янз янзын тоглоом, эрээн цаастай чихэр худалдан авч өгчээ. Газар бүхэнд баяр хөөртэй, саруул дулаан байсан бөгөөд охин ч Патрашийг дуртай хүлээн авах байв. Гэвч Нелло байхгүй болохоор түүнд хоол унд дулаан байр ч хэрэггүй ажээ. Түүнийг юугаар ч саатуулах аргагүй. Патраш үүднээс холдохгүй байхыг нь харвал ямар нэгэн үе тохиолдуулж гараад явчихыг бодсон мэт байв.

	— Энэ чинь Нелло дээрээ очих гээд байна гэж эзэн Когес хэлээд, — Сайн нохой, сайн нохой, би маргааш өглөө жаал хүү дээр нь очно гэв. 

	Анхилам үнэртэй уур манарсан шөл аягалж авчрах үед нэгэн хүн гаднаас орж ирээд хаалга хаалгүй орхисонд Патраш хөгшин хөлийнхөө байдаг чадлаар яаран гүйв. Тэр Неллотойгоо хамт байх гэдэг ганцхан зүйлийг хүсжээ. 

	Үдшийн турш цас тасралтгүй орсон бөгөөд одоо арван цаг болох дөхөж байсан тул жаал хүүгийн мөр цасанд дарагдсан ажээ. Патраш мөр олтлоо удаан үнэртсэн бөгөөд арай гэж олсноо дахин алдчихсан тул олон удаа олж алдсаар явав. Зам харгуй хөлдөж, тосгоныг өтгөн манан бүрхэв. Эргэн тойронд нэг ч амьд амьтан байсангүй. Малуудаа саравчинд хашиж айл бүр баярлалдан хөгжилдөж байв. Харин өвчтэй хөгшин Патраш л хүйтэн жавар дундуур тэнүүчилнэ. 

	Неллогийн үл мэдэг мөр хуучин таних замаар Антверпен руу явсан байв. Дөнгөж шөнө дундын үед Патраш хотын захын мурий тахир гудамжинд хүрэв. Тэнд пад харанхуй байв. Энд тэнд хааяа нэг байшингийн хаалттай цонхоор бүдэгхэн гэрэл гарах ба согтуу хүн харьж явах замдаа, гар чийдэн асааж замаа гэрэлтүүлнэ. Цасанд дарагдсан гудамжнуудад өндөр хана, байшингийн орой сүндэрлэн харагдана. Салхи шуугин исгэрэхээс өөр чимээ үл сонстоно. Мухлагуудын үүдний хаяг санжганан, өндөр модон дээрх дэнлүү чичирхийлнэ. 

	Энэ үдэш олон хүн гудамжаар сүлжилдэн явсан учир Патраш Неллогийн мөрийг алдахгүй дагаж явахад хэцүү байв. Нохой ясандаа хүртэл даарч, хагархай мөс саврыг нь урж, тэсгэлгүй өлсөж ядарна. Гэвч Неллогийн мөр том сүмийн үүдний шатанд хүргэж иртэл ухралт буцахгүй, тэвчээртэй явав. 

	Манаач нь үдшийнхээ албыг гүйцэтгэсний дараа гэр лүүгээ яаран явж сүмийн нэг хаалгыг хаахыг мартсан учир тэр нь онгорхой байв. Патрашийн орж ирсэн мөр нь сүмийн шалан дээр тодхон цагаан толбо болон харагдана. Сүрлэг том сүмийн гүн харанхуй нам гүмийн дунд Патраш тэр замаар явсаар Неллод хүрэв. Тэгээд тэр, Неллод мөлхөж очоод нүүрийг нь долоов. Тэр: «Би чамайг орхино гэж чи бодов уу? Би - нохой!» гэж хэлэх гэсэн мэт байв. 

	Нелло үл мэдэг дуу алдаад босож Патрашийг тэврэн авав. 

	— Хэвт, Патраш минь гэж тэр шивнээд, — Хоёулаа хамт үхье: Чи бид хоёр хүнд хэрэггүй амьтад. Чи бид хоёрт тус болох хүн энэ ертөнц дээр алга.

Автоматаар үүсгэсэн тайлбар]

	 

	Патраш улам ойрхон мөлхөж очоод, Неллогийн цээжин дээр толгойгоо тавив. Жаал хүүгийн уйтгартай том нүдэнд том том нулимс бөнжгөнөнө. Умардын салхи гэнэт үлээх нь амьд бүхнийг хөлдөөн царцаадаг мөсөн давлагаа адил байв. 

	Гал түлээгүй том чулуун байшин дотор цасанд хучигдсан нүцгэн тал дээрхээс илүү хүйтэн байв. Харанхуйн дунд сарьсан багваахай ниснэ. Заримдаа сарны гэрэл чулуугаар зорж хийсэн хүний дүрсүүдийг гэрэлтүүлнэ. Нелло, Патраш хоёр Рубенсийн зургуудын дор даарч бие биеийгээ чанга тэврэн чимээ аниргүй хэвтэнэ. Тэр хоёр цэцэглэж байгаа ногоон зүлгэн дээгүүр хөөцөлдөн наадаж, эсвэл зэгсэн дотор нуугдаж, тэнгис өөд явж байгаа завинуудыг ажиглан хэвтэцгээж байснаа санан дурсаж байв. 

	Ямар нэгэн юмны туяа агшин зуур харанхуйг гийгүүлэв. Үүлний завсраар сар цухуйхад, түүний гэрэлд цас гялалзан үүрийн туяа шиг тодхон болов. Энэ агшин зуурын дотор ханан дээр зурсан «загалмай тахисан нь», «загалмайгаас салган буулгасан нь» гэдэг хоёр гайхамшигт зургийг харж болох боллоо. Жаал хүү сүмд орж ирэхдээ тэдгээрийн бүтээлгийг авч хаясан байжээ. Нелло ухасхийхэд баяр бахдалын нулимс цонхигор хацар дээгүүр нь бөмбөрөв. 

	— Би эднийг арай гэж үзлээ! Яаж ийгээд л үзлээ! гэж дуу алдав. 

	Түүний хөл нь салганаж, өвдөг дээрээ сөхрөн суугаад, үзэх гэж хүсэж явсан Рубенсийн их бүтээлийг нүд салгалгүй ширтэн харав. Гэвч сар үүлний цаагуур далд орж хамаг юм дахин хав харанхуй боллоо. Нелло Патрашийгаа чанга тэвэрч:

	— Чи бид хоёрыг хэн ч салгаж хагацааж чадахгүй гэж тэр шивнэв. 

	Маргааш өглөө нь тэр хоёрыг сүмийн чулуун шалан дээр хөлдөж үхсэн байхыг нь оллоо. Рубенсийн сайхан зургуудын бүтээлгийг хуу татаж хаясан бөгөөд мандаж байгаа өглөөний нарны туяа тэдэн дээр тусч байв. Хөлдөж үхсэн хоёр найзын дэргэд хүмүүс цугларчээ. 

	Нүдэнд хүйтэн царайтай нэгэн хүн өглөө эрт хүрч ирээд, хүүхэн хүн шиг уйлж үглэн:

	— Би энэ хүүхдийг дэндүү ширүүн үзжээ гэв. 

	Дараа нь нэгэн алдарт зураач ирэхэд хүмүүс түүнд зай тавьж урагшаа гарав. 

	Шударга ёсоор бол өчигдөр шагнал авах ёстой байсан тэр авьяаст хүүг би эрж явна. Түүний зураг дээр огтолсон модон дээр сууж байгаа ганц өвгөн түлээчний дүр байсан юм. Гэвч түүнийг маш авьяаслаг зурсан байна билээ. Би тэр жаалыг заавал олж авах ёстой. Би түүнийг зурагт сургахаар өөртөө авна гэв. 

	Алтан шаргал бужгар үстэй охин эцэгтээ наалдаж цурхиран уйлж:

	— О, Нелло бос, босооч Нелло! Бидэнтэй хамт явъя. Ээж чамайг хүлээж байгаа. Бид чамд бэлэг бэлтгэсэн, өвгөн бидэнд волынка хөгжмөөр тоглож өгнө. Аа. Патраш ямар их жаргалтай байх бол! Оу Нелло босооч! гэв.

	Гэвч Рубенсийн аугаа их бүтээлд хандсан залуу зэвхий царайн дээр тогтсон инээмсэглэл нь «Дэндүү оройтжээ» гэж хэлэх мэт байв. Нелло, Патраш хоёрт хайр ивээл хэрэггүй болсон байв.

	Жаал хүү, нохой хоёр бүх амьдралаа хамт өнгөрүүлсэн бөгөөд үхсэний нь ч дараа тэр хоёрыг салгаж хагацааж болохгүй. Жаал хүү Паттрашийнхаа хүзүүгээр маш чанга тэвэрсэн байв. 

	Төрсөн тосгоныхон нь тэр хоёрыг нэгэн булшинд хамт оршуулав. 

Автоматаар үүсгэсэн тайлбар]

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

